
Explicaziun curta davart las classas da qualitad dal traffic public 

Las classas da qualitad dal traffic public distinguan la qualitad dals access al traffic public. La 
calculaziun resguarda il gener dal med da transport, l'interval da tact e la distanza a pe. Qua 
tras pon ins constatar, quant bun che l'access al traffic public è, per exempel d'ina parcella u 
d'in tschert territori. 

Las classas da qualitad dal traffic public èn impurtantas per in grond dumber da planisaziuns 
e da svilups da la planisaziun dal territori e dal traffic. Ellas gidan ad optimar il traffic public, a 
far avanzar – en lieus adattads – la concentraziun da l'abitadi vers l'interiur ubain a decider 
davart ils lieus dals stabiliments cun bler public, per che quels chaschunian uschè pauc 
traffic d'autos supplementar sco pussaivel. L'ulteriur svilup dals abitadis duai avair lieu 
generalmain ed en spezial en ils spazis urbans e suburbans en quels lieus che han in bun 
access al traffic public. 

La classificaziun da las purschidas dal traffic public vegn fatga a maun da las classas da 
qualitad dal traffic public. En il Grischun èn quellas divididas en las categorias A (fitg bun 
access da qualitad urbana) fin F (purschida da basa, pli pauc che tact d'ina ura). In «bun 
access al traffic public» han quels territoris che demussan ina classa da qualitad C u meglra. 
Quai correspunda ad in tact d'in quart d'ura da bus u ad in tact da mes'ura da tren regiunal. 
La calculaziun da las classas da qualitad dal traffic public dal Grischun vegn fatga sin basa 
da la veglia directiva VSS SN 640 290 e da la metoda da calculaziun da l'Uffizi federal da 
svilup dal territori UST. Per la distanza a pe vegn resguardada supplementarmain er la 
differenza d'autezza en il chantun Grischun. 

Cun ina buna coordinaziun dal svilup dals abitadis e dal traffic sin plaun regiunal èsi 
pussaivel da reducir ils problems dal traffic. En cumparegliaziun cun il traffic individual 
motorisà (TIM) dovra il traffic public mo ina pitschna surfatscha per persuna transportada. 
Perquai daventa la cuntanschibladad cun il traffic public adina pli impurtanta, quai en spezial 
en vista al fatg che la populaziun crescha cuntinuadamain en Svizra. Grondas spessezzas 
da la populaziun e da las persunas occupadas ed ina purschida dal traffic public èn elements 
che dependan in da l'auter. Quai procura per ina gronda rata d'utilisaziun dal traffic public e 
collià cun quai er per ina distgargia dal sistem da vias. 

Las classas da qualitad dal traffic public per il chantun Grischun èn vegnidas elavuradas 
l'emprima giada il 2013 ed actualisadas il 2023 da l'Uffizi per il svilup dal territori e da l'Uffizi 
d'energia e da traffic. Ils rapports da basa e plans correspundents sco er la charta SIG 
interactiva pon ins consultar resp. chargiar giu da la pagina d'internet Classas da qualitad dal 
traffic public dal chantun Grischun.  

